
SARRERA

Gipuzkoako eskolako kirolak oso aldaketa sakonak izan ditu, bai
kontzeptu bai antolaketa mailan, Eusko Jaurlaritzak ekainaren 5eko
160/1990 Dekretua, Eskolako Kirolari buruzkoa, argitara atera zuenez
geroztik,.

Kontzeptu mailako aldaketei dagokienez, eskolako kirolaz dekretu
horrek egiten duen zehaztapenari darizkio garrantzitsuenak, zeren eta
ikasleek eskola orduetatik kanpo burutzen dituzten jarduera fisiko eta
kirol mailako oro halakotzat jotzen baitu, umeak hezkuntza sisteman
sartzen direnetik derrigorrezko hezkuntza amaitu arteko epearen
baitan betiere. Adin horietako kirol praktikak askotarikoa izan behar
duela ere ezartzen du, eta ez esklusiboki lehiara bideratua.

Kontzeptu aldaketa horiek antolaketa mailako moldaketen beharra
dakarte berekin, zalantzarik gabe, eta eskolako kirola artatzeko propio
prestaturiko egiturak oso urri eta garapen eta finkapen eskasekoak
izanik, eskolako kiroleko jardueren garapenean zuzenean eragiten
duten arazoak sortzen dira sarri.

Eta azken urteotan ikasleen partaidetza eta jardueren eskaintza izaten
ari diren gorakada handiaz (40.000 haur inguru ari da “lehiaketako”
jardueretan, eta gehiago dira “sustapen” mailakoetan ari direnak),
arazoa larriagotu besterik ez da egiten.

Gipuzkoako eskolako kirolaren egoera horixe da, eta hiru faktore
azpimarra ditzakegu kalitatezko eskolako kirola garatzea zail bihurtzen
duten arazo sortzaile nagusitzat.

Alde batetik, gizartean oro har eta kirol eta eskola esparruan batez ere
falta den sentikortasun giroa, zeren eta ez baitugu eskolako kirola
umearen heziketa prozesuko elementu osatzailetzat ikusten, eta bada
izan ere, kirol ohitura egokiak bereganatzeko oinarrizko prozesutzat
hain zuzen; eta kirol ohitura horiexek izanen dira kirol mota
desberdinak ~ eta  horietako bakoitzaren euskarriko  egiturak
etorkizunean sendo egon daitezen bermatuko dutenak.

Bestetik, eskolako kirolaren, askotarikoa izan behar duen horren
ereduaren ezarpenak areagotu egin du eskolako kiroleko teknikaririk
ezaren arazoa, izan ere, ikasleekin irakasle gisa jarduteko behar bezala
prestatuta egon behar da.

Azkenik, eskolako kirolaren esparru desberdinetan antolaketa egitura
egonkor eta behar beste handikorik ez izateak oso eragin handia du,
jarduerak bide egokitik garatzeko unean.

Eta testuinguru honetan sortu da egungo proiektua, eskolako kirolean
ikusten diren egitura arazoei irtenbidea eskainiz, eta esparru bakoitzari
ondoen datozkion antolaketa aukerak planteatuz. Azterketa honetan
ez dugu kasu guztietarako baliozkoa izango den irtenbiderik
aurkeztuko (are gehiago, ez dugu horrelakorik dagoenik ere uste); oso
bestela, Gipuzkoako eskolako kirolaren egituraketa zuzenak oinarritzat
hartu beharko lituzkeen lerro nagusiak azaltzea dugu asmo, horien
ezarpen prozesu desberdinetan eskola, herri edo eskualde bakoitzeko
berezitasunak, era guztietakoak, sartzeko aukera emanez inondik ere.

Egitura horiek eratzeak eskainiko dizkigu planteatutako beste bi arazo
nagusiak konpontzeko bideak. Alde batetik, gizartearen
sentsibilizazioa erraztuko da, gizartearen sektoreek inplikazio
handiagoa izango baitute egitura berrietan; bestetik, egitura horiek
esparru egokia izan daitezke eskolako kiroleko teknikarien trebakuntza
sustatzeko eta horiek behar duten prestakuntza bideratzeko.
Azkeneko bi arazo horiek ekintza puntual eta zehatzak beharko
dituzte, jakina, aldi berean burutzekoak, eta garapen egitura egokiak
izanez gero errazago izango da ekintzok aurrera eramatea.

Proiektu honetan jarraitutako metodoak egoeraren azterketa eta analisi
faseak igaro ditu lehenik, inplikaturiko erakunde edo kolektiboak eta
horietako bakoitzak bete beharreko eginkizunak aztertuz; ondoren,
egitura proposamenak, antzemandako egitura arazoak konponduko
baditu, izan behar dituen oinarrizko ezaugarriak finkatu ditu,
Gipuzkoako eskolako kirolaren kalitatea nabarmen areagotzeko
ahaleginean betiere.

Bestalde, proiektu honetako erreferentzia guztiak egungo OHON egiten
den eskolako kirolera zuzenduta daudela adierazi behar da; izan ere,
Irakaskuntza Ertainetako eskolako kirolak beste arazo berezi batzuk
ere jasan behar izaten ditu, eta tratamenduak ere desberdin izan
behar, ezin bestela.

lldo horri jarraiki, eta alderdi honetan sakontzeko asmorik gabe (nahi
izanez gero azterketa espezifikoa egin beharko litzateke), agiri hau
egiteko ikuspegia eta Gipuzkoako gizarte eta kirol errealitatea aintzat
harturik, adin  horietako  gazteen (lrakaskuntza  Ertainetan
matrikulatuen zein derrigorrezko ikasketak laga dituztenen) kirol
praktika artikulatzeko etorkizuneko egiturek ez dute, funtsean,
eskoletakoek izan behar, klubak izango baitira, bere helburu eta
egiturak moldaturik, kirol praktikaren bat egin nahi duten gazte guztiak
baitan hartuko dituztenak, bai etekineko helburuen bai laketeko
helburuen bidetik izan.

Gainera, eskola adineko etekinaren esparrua aipatu behar da, zeren
eta eskolako kirolaren kontzeptuan sarturik badago ere, ez du egitura
esparru berririk behar; jarduera horiek behar bezala kokatuta daude
dagoeneko, kirol federazio eta kluben egituretan.

Edonola ere, eskolako kirola adin txikietatik ongi egituratuz gero,
Gipuzkoako kirolak jasaten dituen eta,. lotura nabarmena izan arren
eskolako kirolaren esparrua gainditzen duten hainbat arazori baldintza
txukunagoetan heltzeko oinarria eratuko dugu.

1.- GIPUZKOAKO ESKOLAKO KIROLAREN
EGUNGO EGITURAREN AZTERKETA.

Gipuzkoako eskolako kirola ongi egituratzeko proposatzen den
diseinuaren ezaugarriak zehazten eta edukiak planteatzen hasi
aurretik, eta diseinua bera ezartzeko estrategi prozesuaren lehenbiziko
urratsak argitu baino lehen, mota honetako jardueren antolaketa edota
garapenarekin nolabaiteko lotura duten erakunde edo kolektiboen
egiturak zein egoeratan dauden ikusi behar dugu, erakunde horietako
bakoitzak bere gain hartu beharko dituen ardurak gaingiroki finkatuz.

1.1.- ESKOLAK.

Eusko Jaurlaritzak eskolako kirolari buruz argitaraturiko dekretuarekin
bat, eskolako kiroleko (lehia zein ez-lehiako) jardueretako partaidetza,
funtsean, eskolen bidez egituratuko da. Gainera, eskolak berak izango
dira eskola bakoitzeko eta guztietako ikasleen kirol praktika
ahalbidetzeko arduradunak, prestakuntza, antolaketa eta administrazio
mailan.

Eskolari atxikitzen zaion ardura horrek dekretuak berak adierazten
duen eskolako kirolaren kontzeptzioa du oinarri: eta kontzeptzio horrek
dioenez, eskolako kirolaren funtsezko ezaugarria prestakuntza mailan
bete behar duen eginkizuna da, umearen heziketa prozesuaren alderdi
osagarri izan behar baitu, haren “heziketa orokorra eta nortasunaren
garapen harmonikoa” lortzeko bidea jorratuz.

Oro har, Gipuzkoako eskolek gaur egun erakusten duten egoera ez
dator bere gain hartu beharko luketen ardura horrekin bat, ez erabat
behintzat.

Eskolako kirolaren egituren egungo egoera, oinarritzat hartu behar
dituen irizpide nagusi horien inguruko kontzientziazio mailaren islada
garbia da eta, beraz, Gipuzkoako eskolen artean hainbat alde
erakusten du. Alde horiek, oro har, oso nabarmenak dira gaur egun
dauden hiru eskola-sareen artean.

Joandako 91/92 ikasturteari buruzko datuen arabera, eskola kopuru
handiena sare publikoan dago, nabarmen gainera (147), eta sare
pribatuak ere kopuru handi samarra biltzen du (92). Azkenik, ikastolen
sarea justu-justuan heltzen da publikoko kopuruaren herenera (58).

Alabaina, sareotan matrikulatutako OHOko ikasle kopuruak erabat
alderantzizkoak dira, zeren eta ikastolak baitira ikasle kopururik
handiena biltzen dutenak (%36), eskola pribatuak hurrena (%34) eta
eskola publikoak ditugu azkenak (%30).

Datu horien argitan, ikastolak eta sare pribatua dira eskola handienak
dituztenak; sare publikoak, bitartean, banaketa orokorragoa erakusten
du, baina eskola txikiz osaturik kasu askotan.

Gainera, matrikulazioan ikusten ari den beheranzko joera kontuan
hartu behar da, egiturak garatzeko unean arazoak larriagotu baititzake,
sare publikoko eskoletan batez ere.

Bestalde, matrikulazioaren datuak bat datoz partaidetzari buruzkoekin,
ikastola sareko eskoletan ematen baitira, nagusiki, sare pribatuko
batzuez osaturik, partaidetza ehunekorik handienak.

Eskola batzuetan diren eskolako kirola kudeatzeko egiturek, goitik
behera berdinak ez diren arren, badituzte ezaugarri gisako alderdi
komun batzuk. Lehen-lehenik, eta ezaugarri orokorrena berau, egitura
horien oinarrian eskolan koordinazio eginkizunak betetzen dituen
pertsona bat izatea.

Alabaina, koordinatzaile horren, guraso elkartearen eta eskolako
irakasleen artean artikulaturiko eta hezkuntza mailako kontzeptuetan
oinarrituriko egitura mailako harreman egonkorrak ez dira orokorrean
aurkitzen. Oso bestela, gehienetan eskolako kirolaren jardueren
garapena eta helburuak eskolako beste jardueretatik bereizirik daude,
hezkuntza fisikoaren jarduera curricularretatik bereizirik batez ere.

Egun diren egitura urri horien beste ezaugarri nabarmen bat irakasle-
teknikari eginkizunak betetzen dituzten eskolako kiroleko teknikarien
izaera borondatezko edo ez profesionala da; izan ere, gehienetan ez
dute bere lanagatiko inolako diruordainik jasotzen. Koordinatzailearen
kasuan, aldiz, ordaindu egiten diote normalean.

Egitura horiek mantentzeko erabiltzen diren finantzabideei dagokienez,
oso gutxi dira ume partehartzaileen zuzeneko ekarpenetara jotzen

dutenak, ohikoena guraso elkarteen finantzaketa izaten baita lehenik,
eta eskolek berek (hots, horien titularrek) jartzen dutena bigarrenik.
Udaletatik heltzen diren baliabideak, urriak izanik ere, partehartzaileen
ekarpenetatik eskuratzen direnak baino handiagoak izan ohi dira.

Finantzaketaren atalean jarraituz, eskola publikoak aipatu behar ditugu
atzera, zeharo bereiziriko kolektibo gisa, zeren eta, eskura ditugun
informazioen arabera, partehartzaileen ekarpenetara jotzeko aukeraren
kontra garbien agertzen direnak baitira, eta jardueren antolaketa eta
garapena guraso elkarteen eskuetan lagatzen dute.

Bestalde, hezkuntza fisikoko irakaslerik ezak azken urteotan planteatu
duen arazoa konpontzeko bidean dela dirudi, eta dagoeneko eskola
gehienetan baditugu, gaur egun, horretan espezializaturiko irakasleak.

Hasiera batean beharbada kontraesan nabarmena irudituko zaigu,
lehen esan dugun bezala ez baita eskolako kiroleko jardueren
garapenaren eta helburuen eta hezkuntza fisiko curricularrari
dagozkionen plangintzaren arteko koordinaziorik ematen oro har, baina
egia biribila da hainbat eskolatan horrelako irakasleak jartzea (hasieran
ikastoletan eta eskola pribatuetan batez ere) eskolako kirola
bizkortzeko elementua izan dela, neurri handi batean.

Hala ere, eskolako kirola bultzatzeko mugimendu hori partziala izan da
eta, batez ere, maila “praktikokoa”, jarduera eskaintza bat garatzera
eta arazo puntualak bideratzera zuzendua, helburuei eta horiek
lortzeko estrategiei buruzko inolako hausnarketarik egiteke inondik
ere.

Eta honetan ere berriro egin behar dugu titularitate publikoko eskolen
bereizketa, ez baitirudi irakasle horren agerpenak, gainerako sareetan
bezain orokorra ez delako edo, beste eskola batzuetan oro har gertatu
den mugimendu dinamizatzailea eragin duenik oraingoz.

Gauzak direnak direla, agiri honen xedea ez da hezkuntza fisikoko
irakasleak eskolako kiroleko jardueren antolaketa eta garapenean
nolako partaidetza izan behar duen zehaztea. Dena dela, begibistako
arrazoiak direla eta gomendagarria da eskolako kiroleko teknikariekin

behar besteko koordinazio maila bat egotea, gogoan izan behar
baitugu uneoro eskolako kiroleko jardueren garapenaren ardura
eskolarena berarena dela eta, haren baitan, hezkuntza fisikoko sailak
ardura horren pisua bere gain hartzeak dirudi logikoen, jardueren eduki
tekniko eta irakaskuntza mailakoari dagokionez behintzat.

Azken batean, Gipuzkoako eskolen egungo egoerak nabarmen
lagatzen digu eskolako kirolari behar duen arreta eskaintzeko
oinarrizko egitura espezifikoen eskasia (ikastoletan eta eskola
pribatuetan daude, batik bat), nahiz eta azken urteotan izandako
bilakaera aztertzen badugu badirudien egun daudenak garatzeko joera
nabarmena dela, eta egitura berrien sorkuntzan ere aurrerapausoak
egiten ari gara, inondik ere.

Eskola txikietan (titularitate publikoko gehienetan alegia) oso
zailtasun handiak sortzen dira egiturak garatzeko unean, eta
etorkizuneko irtenbidea eskolen arteko elkartze prozesuak bultzatzea
izango da, behar adinako egitura finkoak ezartzeko eta eskura diren
baliabideei etekinik handiena ateratzeko.

Baina ez dugu eskola mundua oso eraldaketa sakonen prozesuan
murgilduta dagoela ahantzi behar, heziketa eta kudeaketa arloetan
batetik, eta eskola guztiak bi irakaskuntza saretan (publiko eta
pribatuan) biltzearen inguruan bestetik. Eraldaketa prozesu horren
behin betiko emaitzak jaso beharko ditugu lehenik, baina badirudi
aipatu prozesuak oso eragin positiboa izango duela behar ditugun
egiturak antolatzeko unean, zeren eta aldaketen ondorioz eskola
handiagoak sortuko baitira, ikasle kopuruari dagokionez, eta
kudeaketa autonomia handiagoaz gainera, sare publikoko eskolen
arloan batik bat; eta azkeneko horixek dira, hain zuzen ere, gaur egun
maila guztietan hutsunerik nabarmenenak pairatzen dituztenak.

1.2.- KIROL FEDERAZIOAK ETA KLUBAK.

Eskolako kirolari buruz hitz egiten hasi ginenez geroztik, ohikoa izan
da kirol klubak eskolekin lehian aritzea, bakoitzak bere partaidetza-
esparrura erakarri nahi izaten baititu kirol mota bakoitzeko umerik
gaituenak.

Jarrera horiek ez zuten, inoiz, jardueren heziketa ikuspegia aintzat
hartzen, eta “kirolaririk onenak” inguratzea zuten helburu soil,
lehiaketetan emaitzarik onenak lortzearren; eta horretarako, etekineko
kirolaren praktika bultzatzen zuten, oso adin txikietatik hasita.

Horrek oso tentsio eta sestra handiak eragiten zituen kirol kluben eta
eskolen artean, jakina, nahiz eta azkeneko horien asmoa, azken
batean, ikasleen kirol etekina bilatzea izaten zen, eskolaren
partaidetza-esparruaren baitan betiere; gauzak horrela, kirol klubetan
bezalaxe jokatzen zuten eskola askotan, aukeraketa irizpideetan
oinarritzen baitzen partaidetza, hots, erabiltzen zituzten etekin
parametroei, gaitasunak zirela eta, ongi egokitzen ez zitzaizkien
ikasleak bazterrean lagatzen zituzten, kirol praktikan murgiltzeko
inolako aukerarik gabe alegia.

Euskal Autonomia Erkidegoko eskolako kirolak egun duen arau
esparruak, Eusko Jaurlaritzaren dekretuak adierazitakoaren arabera,
amaitutzat ematen du eskolen eta kirol kluben arteko lehia hori, zeren
eta eskolako kirolaren oinarria izango diren hezkuntza eta prestakuntza
printzipioak finkatzen baititu eta, beraz, eskolei atxikitzen baitie beren
partaidetza egituratzeko ardura.

Gaur egun, egoera nabarmen aldatu den arren, ezin ukatuzkoa da
oraindik ere bizirik dela hainbat arazogune, toki jakin batzuetan,
eskolako kirola bakar-bakarrik “kirolari onak” lortzeko ikuspegitik
ulertzen duen zenbaiten planteamendu pertsonalista eta zaharkituen
ondorioz, ez baitute kontuan hartzen “kirolari” hori bilakaera
prozesuan dagoen ume bat dela, eta igarotzen dituen fase
desberdinetan tratamendu espezifikoa behar duela, fase horietako
bakoitzeko ikasketen martxak harmoniatsua izan behar duelarik,
dekretuaren izpirituari berari zein egungo pedagogi korronte gehienei
darien umearen prestakuntza integralaren ideiak ezarri ildoan barna.

Alabaina, ikasleen gaineko ardura, eskolako kirolaren esparruan,
eskolarena berarena dela esateak ez dakar kirol klubek adin horietako
umeekin harremanik ez izatea. Oso aitzitik, eskolako kirolean klubek
izan dezaketen partaidetza funtsezkoa da jardueren garapen egokia
lortu ahal izateko.

lldo honetatik, aspaldidaniko lehia horri dekretuak ezartzen dion bridak
ez du, salbuespenak salbuespen, eskolen eta kirol kluben arteko
lankidetzarako aldi bat finka dadin eragin oraindik ere; eta lankidetza
hori ezinbestekoa izango dugu aurreikusitako hezkuntza zein kirol
helburuak betetzen dituen eskolako kirolaren garapenaren bidea
jorratzen joateko.

Lankidetza prozesu honetan (azterlan honetan planteatzen den egitura
0so esparru egokia izan daiteke haren garapenerako), kirol klubek
eskolei eskaini behar diete beren teknika, lehen adinetan batez ere,
gero eskolak berak izango baitira, adin jakin batzuetan, gazteak
klubetara bideratuko dituztenak, kirol praktikaren jarraipena
ziurtatzeko moduan hain zuzen (bai etekineko bai laketeko helburuez
izan), ikasleak eskola laga eta gero ere.

Gainera, halako kirol mota batzuetan eta adin egokietan (kadete
mailan oro har, eta kasu batzuetan eta baldintza batzuk betez gero,
haur mailan) eskolako kirolean kirol etekineko helburu osagarriez parte
hartzen duten ikasleen partaidetza antolatzeko egitura logikoak kirol
klubak izango dira. lldo honetatik, eskolak eta kirol klubak lankidetzan
arituko dira, praktika honetara jotzen duten ikasleek jarduera horietan
parte hartzea erraztuz; edonola ere, jarduera horiek behar bezala
araututa egongo dira, kirol praktika modurik egokienean gara dadin
lortzearren, inondik ere.

Bestalde, egungo egoeraren azterketari atzera helduz, lurraldeetako
kirol federazio desberdinei agindutako jardueretako laguntza teknikoak
(oro har zona desberdinetako klubak izaten baitira federazioen
eginkizunak betetzen dituztenak) ez du, kasu askotan, nahi besteko
kalitaterik.

Eta kalitate falta horren arrazoia zera hau izaten da sarritan, arauak,
jolas-zelaien neurriak eta erabiltzen diren materialen ezaugarriak
ikasleen adinari egokitzeke egotea; izan ere, kasurik gehienetan
neurriak finkatzeko, material motak erabakitzeko, arauen edukia
ezartzeko eta horien aplikaziorako, kirolari helduekin jarraitzen dituzten
irizpide berberak segitzen dituzte haur/ikasleekin ere.

Gauza nabarmena da hezkuntza helburuak eta kalitatezko eskolako
kirola lortzeko, egungo arauen aldaketa eta jolas-zelaien eta materialen
neurri eta ezaugarriak egokitzea ezinbestekoa dela, jarduera horiek
duten prestakuntza izaera kontuan hartu behar baita uneoro.

Eta horrela jokatuz gero, adin horietako kirol praktika ez da
esperientzia txar eta eduki pedagogiko eskasekoa izango, gaur egun
askotan horrelakoa izaten den arren, eta ez dio umeari frustrazio
sentimendurik eragingo; izan ere, hori gertatuz gero umeak kirol
praktika bazterrean laga dezake, eta ez ditu heldua denerako kirol
ohitura egokiak bereganatuko, bere prestakuntza prozesu osoan ere
hainbat ondorio kaltegarri eragingo dizkiolarik gainera.

Eta alderdi horiei guztiei itxura berria emateko, aldaketa formalak
baino urrunago heldu behar dugu, eta gizarte osoaren eta, batez ere,
kirol federazio eta kluben sentsibilizazio handiagotik etorriko dira
aldaketak, eskolako kirolean hezkuntza helburuek kirol helburu hutsen
gainetik egon behar dutela ulertu behar baitute, umearentzat
berarentzat eta kirol praktikarentzat, oro har, onura ugari ekarriko
baitu parametro horien arabera garaturiko praktikak. Gainera, azken
batean kluben beren eta kirol mota desberdinen onerako izango da.

1.3.- UDALAK.

Euskal Autonomia Erkidegoaren Kultura Fisiko eta Kirolari buruzko
otsailaren 19ko 5/1988 Legearen indarrez, udalei berei dagokie,
bakoitzari bere udal barrutiaren baitan, lurralde historikoetako foru
organoekin koordinaturik eskolako kiroleko programak, organo
horiexek prestatuak alegia, gauzatzea.

Legeak egiten duen aipamen hori ez da argiegia eta, gainera,
interpretazio ugari onar dezake udal interbentzioaren edukiari eta
helmenari dagokionez, baina ukaezina dirudi udalek hainbat ardura
badutela, nolabait, eskola orduetatik kanpo beren herrietako ikasleek
burutzen dituzten kirol praktiketan.

11



&rolar‘te

Agiri honetan saiatu egingo gara interbentzio horrek izan behar dituen
oinarriak finkatzen, udalerri bakoitzeko ikasle guztiek kirol jarduera
egokietan parte hartu ahal izan dezaten beharrezko baliabideak eskura
izateko eta jorratu beharreko bideak prest izateko ardura udalena
baita, kalitatezko antolaketaren eta garapenaren ildotik betiere.

Kontua ez da interbentzio horren xehetasunetan murgiltzea, zeren eta
udal bakoitzak, garatzen duen kirol politikaren arabera eta kontzeptu
eta irizpide orokor batzuk euskarri dituela, zehaztu behar baititu
interbentzio maila eta bere kirol politikaren helburuak lortzeko
baliabideak zein izango diren, eskolako kirolari dagokionez.

Puntu horiek argitu eta gero, eta Gipuzkoako udalen partaidetzak
eskolako kirolean izan duen eragina aztertuz, zera esan dezakegu,
salbuespen batzuk izan diren arren partaidetza hori oso puntuala izan
dela, noizean behingo jarduerak bailiren tratatu baitute beti eskolako
kirola, ez ordea helburu eta planteamendu komunez osaturiko
multzotzat.

Udal partaidetzarik ohikoenak kirol instalazio publikoak lagatzera,
urtesasoi batzuetan sustapen jarduerak burutzera eta Udaleko Kirol
Eskolak antolatzera mugatu dira.

Hala ere, udal askotan ikusten den joerari erreparatuz gero, eskolako
kirolaren etorkizuna argiagoa dela dirudi. lzan ere, udaletako kirol
teknikariak agertzen ari direlarik zenbait udaletan kontuan hartzen
hasiak dira ikasleen arloa, kirol mailan arreta behar duen biztanleriaren
arloen artean. Eta bide beretik jarraiki, udal batzuk urrunago heidu
dira, eskolako kirolaren kudeaketarako egitura espezifikoak eratzera
iritsi baitira.

Udalak eskolako kirolean erakusten ari diren inplikazio giro gero eta
biziago hori gogoan izanik, foru erakundeek bultzatu egin behar
dituzte egitura horien sorreran halako batasun edo uniformetasun bat
ekar dezaketen neurriak, elkarren arteko lan eraginkorra ahalbidetzeko,
Gipuzkoako eskolako kirolaren egituraketa txukuna baita xedea,
jarduera horien helburuekin eta erakunde bakoitzari indarrean dagoen
arautegiak atxikitzen dizkion eskumenekin bat uneoro.

1.4.- FORU ALDUNDIA ETA EUSKO JAURLARITZA.

Eusko Jaurlaritzak berea du eskolako kirolaren arloko araugintzaren
eskumena, eta foru aldundiena da arau horien garapenaren ardura,
eskolako kiroleko programak egitekoa bezalaxe.

lldo honetatik, eta Eusko Jaurlaritzaren Eskolako Kirolari buruzko
Dekretua argitaratu eta gero, jarduera horiek oso eraldaketa sakonak
izan dituzte Gipuzkoako Lurralde Historikoan, Foru Aldunditik bertatik
bultzatuta. Horietatik etorri da adin goiztiarrotan kirol mota gehienak
antolatzea, eta jarduerei buruzko kontzeptu eta antolaketa irizpideen
argitze bat ere bai.

Dena dela, jardueren esparruan bilakaera garbia eman den arren ezin
gauza bera esan jarduera horiek behar bezala kudeatzeko egitura
eredu bat ezartzeari dagokionez. Beraz, esparru honetan jarduteko
politika bat finkatzea ezinbestekoa da, eskolako kiroleko ekintza eta
jardueretan kalitate handiagoa izatea ahalbidetuko duten egitura
egokiagoak agertzea eragitearren, esparru guztietan eta epe laburrean.
Logikoa denez Gipuzkoako Lurralde Historikoari buruz ari gara,
proiektu horren langaia horixe baita, baina Eusko Jaurlaritzak Euskal
Autonomia Erkidegoaren mailan egituraketa hori modu uniforme eta
koordinatuagoan eratzeko neurriak bultzatuko balitu, Gipuzkoako
egitura berriaren funtzionamendua bera ere eraginkorragoa izango
litzateke.

2.- GIPUZKOAKO ESKOLAKO KIROLA
EGITURATZEKO PROPOSAMEN BAT.

Arlo honetan eskolei atxikiriko ardurarekin bat, Gipuzkoako eskolako
kirolaren egituraketa logiko eta koherenteak eskolak hartu beharko
ditu oinarritzat. Halaz, eskolak hiru esparru bereizitan antolatuko dira,
eta horietako bakoitzean eskolatik kanpoko erakundeek parte hartuko
dute, hala egokituz gero, bakoitzak bereak dituen ardurekin bat
betiere.

lldo honetatik, oinarrizko antolaketa esparruaren osatzaileak — esparru
horren sorrerak beteko ditu, logikoa denez, ezarpen prozesuaren lehen
uneak- eskolaren beraren esparrua eta udalaren esparrua dira. Eta
sekula ez da begibistatik galduko lurralde mailako egituraketa orokorra
lortzeko helburua, beheko esparruetan egituraren normalkuntza iritsi
ondoren helduko dena.

Eskolaren edo udalaren esparruko egiturez hitz egiten ari gara, baina
horrek ez dakar, inondik ere, esparru horietako unitate guzti-guztietan
egitura bat garatu beharra zeren eta, kasu Dbatzuetan,
mankomunaturiko egiturak izango baitira, bai eskolen artean bai
udalen artean.

Ondoren azaltzen den azterlanaren bigarren zatia hiru ataletan banatu
dugu. Lehenbizikoan, inplikaturiko erakunde edo instantzia bakoitzak
bete behar dituen eginkizunak ezartzen dira, bakoitzak eskola kirolaren
arloan bere gain hartu behar dituen ardurekin bat. Bigarren atalean,
planteaturiko hiru esparruetarako proposatzen diren antolaketa
moduen ezaugarri orokorrak definitzen dira. Azkenean, hirugarren
ataletan, proposaturiko egituraren finantzaketari buruzko iritzi
orokorrak azaltzen dira.

2.1.- GIPUZKOAKO ESKOLAKO KIROLEAN SARTURIKO ERAKUNDE
ETA KOLEKTIBO DESBERDINEN EGINKIZUNA.

2.1.1.- GIPUZKOAKO FORU ALDUNDIA.

Euskal Autonomia Erkidegoko Kirolaren Legearekin eta Eusko
Jaurlaritzaren Eskolako Kirolari buruzko Dekretuarekin bat, eskumena
duten foru organoen ardura da bakoitzak bere lurraldean eskolako
kiroleko programak prestatzea, onartzea eta gauzatzea.

Bestalde, Gipuzkoan arlo honetako eskumenak bere dituen erakundea
izateaz gain, Gipuzkoako Foru Aldundiak bere gain hartu behar du
aitzindaritza eginkizuna, eskolako kirolaren antolaketa bultzatuz eta
partaidetza handiagoko egiturak erabiliz oinarritzat, gizarte bilakaerari
berari ere egokiturik.

Ondorioz, Foru Aldundiaren eginkizunak honako hauek dira:

- Euskal Autonomia Erkidegoaren arauak garatzea eta legeak gauza-
tzea.

- Gipuzkoako Eskolako Kirolaren Programa prestatzea, onartzea eta
gauzatzea, udal administrazioekin koordinaturik azkenekoari dago-
kionez.

- Kirol Federazioekiko hitzarmenak prestatzea, jardueretako laguntza
teknikoa aurrera eraman ahal izateko.

- Eskolako kirola kudeatzeko eta artatzeko egitura espezifikoen sorrera
eta garapena sustatzea, bai udaletan bai eskoletan, aholkularitzaren
bidez eta finantzaketan parte hartuz.

- Udal bakoitzeko eskolako kirolaren kudeaketarako egiturekin lanki-
detzan aritzea, eskolako kiroleko teknikariak egokitzeko eta gaitzeko
bidean.

2.1.2.- UDALAK.

Udala da kirol antolaketaren berezko esparrua, eta udalak dira Herri
Administrazioek kirolaren artarako eskaintzen duten oinarrizko egitura.
Ondorioz, udalek berea dute kirolaren antolaketan dagokien eginkizun
garrantzitsuaren ardura, eta bestela ere dituzten kirol politikako
helburuen artean eskolako kirola jaso behar dute. Beraz, eskola
adinean dauden herritarrek egiten duten kirolean udalena da
baliabideak eskura jartzeko eta beharrezko guztiak egiteko ardura,
herriko ikasleen kolektiboak kirol praktikarako aukera izan dezan,
modu egokian eta kalitatez.

Gainera, eskolako kirolari buruzko Eusko Jaurlaritzaren dekretuak
ezartzen duenez, udalek beren esparruan lagundu beharko dute Foru
Aldundiak prestatzen duen eskolako kiroleko programa gauzatzen.

Beraz, udalari honako eginkizun hauek atxiki dakizkioke, eskolako
kirolaren esparruan:

- Herriko eskola guztiek eskolako kiroleko behar beste teknikari izan
dezaten bultzatzea (teknikari izenaz biltzen dira kirol irakaskuntza lan
hutsa betetzen dutenak eta eskolan koordinazio lanak egiten
dituztenak).

- Herri titularitateko kirol instalazio guztiak eskolako kirolaren eskura
jartzea, udalerriko kirol instalazio guztien (publikoen eta eskola edo
kluben jabetzakoak direnen) erabilerarako koordinazio orokorraren
testuinguruan, jarduerak gauzatzeko ezaugarri, helburu eta egunak
direnak direlarik ere.

- Eskolekin lankidetza hitzarmenak finkatzea, hala behar izanez gero.

- Eskola adineko kirol jarduera antolatu guztiak, udalerrian gauzatzen
direlarik, Foru Aldundiak prestatzen duen Eskolako Kiroleko Jarduera
Programan jasota egon daitezen bultzatzea, edota, hala behar izanez
gero, programa horretan jasotzeko jarduerak, eskolako kirolaren
helburu orokorrekin bat datozela eta aipatu programako jardueren
garapena eragozten ez dutela, antolatzera edo homologatzera jotzea.

- Eskolako kirolaren kudeaketarako herriko edo eskualdeko egitura
sortzeko eta garatzeko bultzada ematea, behar diren giza baliabideak,
ekonomikoak edota materialak eskura izateko formulak landuz; izan
ere, egitura honetatik hurrengo eginkizunok bete beharko dira:

. Udalerriko eskolako kiroleko jarduera plana prestatzea (urtero eta
jarduera guztiak bilduz: arauturiko lehiaketak, sustapen kanpainak,
puntualak edo urtesasoikoak izan, ...), Foru Aldundiaren Eskolako
Kiroleko Programareh edukietan oinarriturik.

. Plan honetan jaso gabeko jarduerak homologatzea, eduki eta helburu
zuzenak dituztelarik eskolako kirolaren kontzeptu planteamenduei
dagokienez, eta udaleko jarduera planarekin berarekin koherentea den
garapena dutelarik.
. Jarduera guztien garapena koordinatzea, batez ere udalerriko kirol
instalazio publiko eta pribatu guztien erabileraren koordinazioan
lankidetzan arituz, jarduera guztiak zertzeko behar diren azpiegiturak
eskura izatearren betiere.
. Aurrekontu propioa prestatzea eta kudeatzea, informazioa zabaltzea
eta banatzea, eta beharrezko beste administrazio lan guztiak egitea.
Eskoletako eskolako kiroleko teknikariei aholkularitza eskaintzea,
eguneroko eginkizunetan.
Zonako kirol klubek zertzen duten jardueren kontrol teknikoaren
jarraipena egitea.
. Beste udal batzuekin koordinatzea, udalarteko jarduerak burutzeko.
. Eskolako kiroleko teknikarien prestakuntza egokian edota birziklajean
laguntzea.

2.1.3.- ESKOLAK.

Eskolei atxikitzen zaizkien hurrengo eginkizunak, eskolako kirola
umearen heziketa osoa lortzeko beste baliabide bat dela dioen
kontzeptu-planteamenduari darizkio. Beraz, jarduera horien garapenak
hezkuntza prozesu orokorrarekin estu lotuta egon behar du.

Ondorioz, eta heziketa prozesu honetan eginkizun nagusia eskolen
esku dagoela aintzat hartuta, eskolako kiroleko jarduerak eskolaren
beraren esparruan garatu behar dira oro har, eta eskolaren ardurapean
beti, heziketa prozesuaren zati garrantzitsua baitira.

Beraz, eskolek bere egin behar duten ardura horren ondorioz, beren
eskumenekoa izango dute hurrena datozen eginkizunak burutzea:

- Eskolako kiroleko jarduera plana prestatzea, eskolaren beraren
interes eta helburuekin, eta udalerriko eskolako kiroleko jarduera
planaren edukiekin bat.

- Kirol praktikaren saioak antolatzea eta planifikatzea, programak
diseinatuz; horietan, hastapen planetako edukiak, kirol anitzak, eta
kirol espezifikaziokoak jaso behar dira, ikasleen adinaren arabera.

- Eguneroko kirol praktikaren saioak ematea, eta sustapen edota
lehiaketako jardueretan ikasleak eraman eta antolatzea.

- Ikasleen jarduera desberdinetako partaidetza sustatzea.

- Gurasoen informazioa eta prestakuntza bultzatzea, eskolako kirolari
dagokionez.

- Jardueretatik ondorioztatzen diren administrazio lanak egitea.

- Eskolako kiroleko teknikariak, prestakuntza eta gaitasun egokikoak,
lortzea, eskolan garatzen diren jardueretako teknika-irakaskuntza eta
koordinazio mailako beharrak ondo estaltzearren.

- Kirol klubekin hitzarmenak sinatzea, hala egokituz gero, elkarren
arteko lankidetza finkatzeko; lankidetza horren oinarria, funtsean,
jardueren garapenaren arlo teknikoa eta irakaskuntzarena izango da.

- Eskolako bertako kirol instalazioen erabilera udalerriko kirol instalazio
guztien koordinazioaren testuinguruan ulertzea, eskolako kirolari
dagokionez.

- Eskolako kiroleko jarduerak artatzeko egitura egokiak garatzea,
guraso elkarte, eskolako kiroleko teknikari eta eskolako irakasleen
arteko koordinazioa jasoz (irakasleen aldetik batez ere hezkuntza
fisikoko saileko arduradunak izango dira).

- Zonako, udalerriko eta, hala egokituz gero, beste udalerri edo

eskualde batzuetako beste eskolekin koordinatzea, zenbait jarduera
garatzeko.

2.1.4.- KIROL KLUBAK ETA FEDERAZIOAK.

Eusko Jaurlaritzaren Dekretuak berariaz aipatzen ditu lurraldeetako
kirol federazioak lehen arduradun gisa, eskolako kiroleko jardueren arlo
teknikoan laguntzeko. Federazioen partaidetza hori Foru Aldundiarekin
sinaturiko hitzarmen baten bidez zertu beharko da.

Bestalde, lurraldeetako federazioak dira kasuan kasuko kirol mota
antolatzeko arduradunak, eskolako kirola arautzen duten printzipioekin
modu koherentean gara daitezen haiek, helburuak gogoan beti, eta
aintzat hartuz, gainera, bete behar duten kasuan kasuko kirol motaren
sustapen eta garapen lana. Bide beretik, eskola adinean egiten diren
etekin helburuko jardueren arauketa sartuko dugu; etekineko
jarduerek, lehen esan dugun bezala, kirol klubak izango baitituzte
partaidetzarako egituratzat.

Kirol klubek, beren aldetik eta kasu askotan, eskolako kiroleko
jardueren laguntza teknikoa eramango dute, federazioek eskuordeturik
inolaz ere, eta funtsezko eginkizuna bete behar dute ikasleek egiten
duten kirolean, eskolei berei ere beren laguntza eskainiz jardueren
teknika eta irakaskuntza arloa garatzeko.

2.2.- PROPOSATUTAKO EGITURAREN EZAUGARRI OROKORRAK.

Aurreko paragrafoetan adierazitakoarekin bat, Gipuzkoako eskolako
kirolaren egitura, funtsean, eskoletatik abiatuta eratu behar da.

Bide beretik, eskolak izango dira hainbat esparrutan antolatuko
direnak, jarduera horiek kudeatzeko eta garatzeko, eta kirol klub eta
federazioen, udalen eta Foru Aldundiaren partaidetza izango dute.
Erakunde horietako bakoitzak, dagokion esparruan parte hartuko du,
eta azterlan honetan atxiki zaizkion eginkizunek eragindako inplikazio
mailaz.

Beraz, azterlan honetan planteatutako egitura orokorrak, egun diren
antolaketa esparruekin bat, honako elementu hauek izango ditu
oinarritzat:

a.- Eskoletan egitura espezifikoak izatea, teknika-irakaskuntza eta
administrazio mailako zerbitzuen prestazioa ere jasoz.

b.- Udalerrietan egiturak izatea (herriko egitura), eskoletako guztiak
bilduz; udalerrian egiten diren eskolako kiroleko jarduera guztien
antolaketa eta koordinazio lanak beteko dituzte, hainbat zerbitzu
tekniko eta administratibo eskainiz eskolei.

c.- Gipuzkoako Lurralde Historikoaren eremuan egitura bat izatea
(lurralde egitura), Eskolako Kiroleko Jarduera Programan jasotako
jarduera guztiak aurrera eramatea eta garatzea koordinatzeko, behe
mailako beste egitura guztiei zenbait zerbitzu eskaintzeko eta
kudeaketa autonomia izanik, bere baliabideak sortzeko gai.

2.2.1.- ESKOLAKO KIROLAREN KUDEAKETAREN EGITURA ESKOLEN
ESPARRUAN.

Eusko Jaurlaritzaren dekretuak dioen bezala, eskolak dira eskolako
kirolaren praktika gauzatzeko oinarrizko esparrua, eta eskolak dira
ikasle guztiek kirol praktikarako aukera izan dezaten ahalbidetzeko
arduradunak, prestakuntza, antolaketa eta administrazio arloak landuz.

Ondorioz, eskolak izango dira eskolako kirolaren kudeaketaren
egiturak oinarritzat izan behar duen lehenbiziko maila, eta eskola
bakoitzean beharrezko antolaketa-urratsak egingo dira bide horretan.

lldo honetatik, eskola bakoitza aipatzen ari garen arren zera argitu
behar da, horrek ez duela Gipuzkoako eskola guzti-guztietan
antolaketa egitura espezifikoak garatu behar direnik esan nahi.
Proposamenik egokienak aztertzeko edo planifikatzeko unean kontuan
hartu beharko dira eskola bakoitzaren ezaugarriak, zeren eta zenbait
kasutan (esate baterako matrikulazio txikia dutenetan, edo elkarrekiko
partaidetzarako ohitura denetan, besteak beste), komenigarriagoa izan
baitaiteke hainbat eskolaren arteko egitura komunak sortzea, are
gehiago, udalerriko eskola guztien artean zenbait kasutan,
antolaketarik eta baliabideen probetxamendurik egokiena lor
baitezakegu horrela.

Edonola ere, egitura komunak sortzean nagusi izango dira eskolako
kiroleko helburu eta hezkuntza edukiak, eta egitura horiek ez dute,
inoiz, interferentziarik eragingo ikasle guztiek kirol praktikarako aukera
izateko helburu horretan, inolako bazterketarik gabe. Gauzak horrela
arreta berezia jarri beharko da, kirol etekina eta lehiaketetan emaitzarik
onenak lortu nahirik edo, egitura komun horiek ikasleen arteko
aukeraketara jo ez dezaten.

Eskolako antolaketaren barne egiturari dagokionez, eskola bakoitza
izango da, dituen ezaugarrien arabera, koordinazio eta antolaketarako
formularik onena definituko duena. Dena dela komenigarria izan
daiteke eskolako kiroleko teknikarien, guraso elkarteen eta eskolako
irakasleen (batez ere hezkuntza fisikoaren arduradunen) arteko
harremana tinkotzea.

Eskola mailako egitura horrek eskolako kiroleko teknikariak izan behar
ditu euskarri, zeren eta horiek estaliko baitituzte, modu egokian,
eskolan egiten diren jardueren teknika eta irakaskuntza mailako
beharrak eta koordinaziokoak, administratiboak barne.

lzan ere, teknika eta irakaskuntza mailako lan hutsak egiten dituzten
eskolako kiroleko teknikari kopuru egoki batez gain, eskolako kirolaren

egituratze egokian oso garrantzitsua da, nabarmen ikusi baitugu
zenbaitetan, jarduera guztiak koordinatuko dituen arduradun bat
izatea.

Bestalde, beheko mailetan (benjamin eta kimu mailetan batik bat),
kirol praktika askotarikoa izaten delarik zeharo, jarduerekin eta horien
helburuekin koherentziarik handiena mantentzen duen etorkizuneko
aukera zera izango da, eskolako kiroleko teknikariak bere gain hartzea
ikasle-taldeen ardura, ez ikasleek urtean zehar praktikatzen duten kirol
motarena. Halako kasu batzuetan, eta zenbait jardueratan
(piraguismoa, judoa, ...), horiek garatzen dituen teknikaria eskolatik
kanpoko beste egitura batzuetakoa ere izan daiteke, nahiz eta
eskolako teknikaria bera izango den taldeen antolaketaren eta jarduera
horien garapen egokiaren kontrolaren arduraduna; batzuetan,
horrelako jarduerak eskolatik kanpo zertuko dira.

Eskolako kiroleko teknikariak izendatzeko ardura eskolarena izango da
zeren eta bera denez ikasleen hezkuntza-arduraduna, teknikari horiek
prestakuntza egokia eta behar besteko gaitasuna izan dezaten zaindu
behar baitu. Bide beretik, eskolek herriko egituraren laguntza izango
dute, bai teknikaririk egokienak bilatzeko unean, bai egitura euskarri
gisa, prestakuntza jarduerak garatu behar direnean. Edonola ere, arlo
honetako azken ardura eskolarena berarena izango da, beti.

Gainera, teknikarien izendapenaren arduraduna eskola bera izateaz
gain, eskolako kiroleko teknikariak haren mendean egongo dira, eta
eskolarekin mantentzen duten harremana lan-legeriaren mugen baitan
mugituko da. Eskola bakoitzak erabakiko du zein den teknikariekiko
harremana ezartzeko formularik egokiena. Jorra daitezkeen
formuletako batzuk, hurrengo hauek dira:

- Denbora partzialeko zuzeneko kontratazioa (kasu batzuetan, koor-
dinatzaileak egun osoz kontrata daitezke, eskolaren neurriaren arabera

edota sortzen diren eskola-elkarteen arabera).

- Kirol zerbitzuak eskaintzen dituen enpresa bat kontratatzea.

- Kirol klubekin edo beste erakunde batzuekin lankidetzako
hitzarmenak (Maisu Eskola, ...). Horrelakoetan, egoera bakoitza
zehatz-mehatz aztertu beharko da, zeren eta ohikoa baita
hitzarmenetan lan arloko irregulartasunak edo jasotzea.

Gai horri dagokionez aipatu beharrekoak dira izaera publikoko eskolek
zuzeneko kontratazioak edo azpikontratazioak egiteko unean izan
ditzaketen arazoak, zeren eta Hezkuntza Sailak egin beharko bailituzke
horien kasuan. Guraso elkarte bakoitzarekin azter litezke kontratazio
formulak edota, hala egokituz gero, FAPAGUIrekiko (Gipuzkoako
eskola publikoetako lkasleen " Guraso Elkarteen Federazioa)
planteamendu orokor bat aztertu beharko genuke, gure lurraldeko
eskola publiko guztiak edo, behintzat, gehienak bilduz bertan. Bide
honetatik, Euskal Eskola Publikoaren Legeak azkenean finkatzen
duena hartu beharko da kontuan, zeren eta herri titularitateko eskolei
emango zain kudeaketarako autonomia zenbaterainokoa den argituko
baitigu guztioi.

Kontratazioak egiteko arazo edo zalantzak dituzten eskola, publiko
edo pribatu, guztietara zabal daitekeen beste posibilitate bat zera da,
kontratazioak egiteko herriko egituraren beraren bidez baliatzeko
formulak prestatzea.

Halaber, herriko egitura horren bidez kasuan kasuko kirol klubekiko
lankidetzako hitzarmenak sina daitezke (lehen planteatutako zalantzak,
formula horrek ezkuta ditzakeen lan arloko irregulartasunen
ingurukoak, gogoan izanik hain zuzen), egitura horretan sartzen diren
eskolen behar guztiak neurri batean edo erabat eta modu egokian
estaltzeko.

Azkenean, beste bide bat ere jorra dezakegu, hots, kontratazio edo
hitzarmen horiek lurralde egiturak eskoletako egiturei edota herrietako
egiturei eskaintzen dizkien zerbitzuen baitan sartzea.

2.2.2.- ESKOLAKO KIROLAREN KUDEAKETAREN EGITURA UDALEN
ESPARRUAN.

Gauza begibistakoa da eskoletan, antolaketa planteamenduak
finkatzen direnean eta jarduerak antolatu eta gauzatzeko unean, beste
esparru batzuekiko koordinazio egiturak sortu behar direla, jarduera
horiek, sarritan, zentroaren esparrua gainditzen baitute. lldo honetatik,
udalerria da antolaketaren funtsezko esparrua, eta garatzen diren
koordinazio organoek bertan beteko duten eginkizuna bikoitza izango
da. '

Alde batetik, orokorrean herriko egitura deitu dugun horrek hainbat
zerbitzu tekniko eta administratibo eskaini beharko die eskolei.
Bestetik, esparru honetako eskolako kirolean inplikaturiko erakunde
edo alderdi guztien partaidetza eta kontsentsua lortzeko gunea izan
behar du. Egitura horri izaera egonkorra emanez, jardueren garapen
egokia bermatu behar da, eskolako kirolaren helburuekin eta udalerriko
herritarren kirol interesekin bat.

Beraz, herriko egitura horren gune nagusia bere eragin esparruan diren
eskolak izango dira (lehen esan dugun bezala, eragin esparru horretan
udalerri bat baino gehiago sar daiteke).

Bide beretik, ezinbestekoa da izaera integratzaile garbiko estrategiak
lantzea, udalerriko eskola guztiek egitura horretan parte har dezaten
lortzeko. Beraz, eskolaren hezkuntza-aukeraren arabera jokatuz neurri
baztertzaileak aplikatzea ekar dezaketen ideologi jarrerak alde batera
laga behar dira, bai jorratu beharreko finantzaketa bideei dagokienez,
bai eskolen partaidetza eta ordezkaritzaren baldintzei dagokienez.

Puntu honetan gogoratu beharrekoa dugu azterlan honek ez duela
egungo eskolako kirolaren sistema aldatzeko asmorik, argi eta garbi
zehazturiko kontzeptuez finkaturik baitago, eta dagoeneko Gipuzkoan
tinkotze bidean baita; oso bestela, eskolako kirolean oinarrizko egitura
guztiek, esparru guztietan, behar bezala parte hartzea lortu nahi du.
Beraz, proposatzen den egitura hori baliagarria izango zaigu, baldin eta
bere inguruko kontsentsua orokorra bada eta, beraz, eskolen

partaidetza oso zabala bada, zein hezkuntza-eredutan sartuta dauden
alde batera utzita inondik ere.

Gainera, eta bere gain hartu behar dituen ardurekin bat, udalak oso
eginkizun garrantzitsua izan beharko du aipatu dugun herriko egitura
horretan. Gogoratu besterik ez egitura horixe dugula udalak, eskolako
kirolari dagokionez, bere kirol politikan finkatu dituen helburuak
lortzeko duen biderik egokiena. Beraz, egitura sortzeko bultzatzaile eta
sortzaile nagusiaren eginkizuna bete behar du eta, neurri handi batean,
bera izango da egituraren garapenaren eta finkapenaren arduraduna.
Horretarako, langile, diru edota material beharrak estaltzeko modurik
egokienak prestatzen jardun beharko du, edo horretan lagundu
bestela.

Tokian tokiko kirol kluben partaidetzari dagokionez, kasu bakoitzean
desberdina izango da, eta arlo honetan dituzten ardurekin bat,
partaidetza hori eta eskolek eta udalek dutena maila desberdinetan
gauzatuko dira.

Alabaina klubek, eskolako kirola garatzeko funtsezko interbentzioa
izan dezaketela ulerturik, eta herrietako kirol sisteman oso alderdi
garrantzitsua direla jakinik, oso lankidetza estuan aritu beharko dute
herriko egiturarekin; partaidetza maila finkatzeko, eskolako kirolarekin
duten harremanaren arabera jokatuko da, kasuan kasuko biderik
egokienak erabiliz horretarako.

lldo honetatik, jardueren kontrol teknikoaren ardura eskuordetu zaien
kirol klubek parte hartuko dute dagozkien jardueren antolaketa eta
garapenean, eta entzun egingo zaie udalerriko eskolako kiroleko
jarduera plana egiteko unean, baina ez dute herriko egiturak hartzen
dituen erabakiak baldintzatzerik izango, ez maila erabakigarrian
behintzat.

Jardueren teknika eta irakaskuntza arloen garapenean eskolekin
lankidetzan ari direlako eskolako kirolarekin lotuta dauden kirol klubei
dagokienez, partaidetza murriztuagoa izango dute, eta informazio
izaera izango du funtsean. Edonola ere, kirol klub horiek eskolako
kirola udal mailan egituratzen izango duten partaidetza, kasuan kasuko

eskolaren egituran duten interbentzioak marka dezake, eskolaren
beraren jarreraren arabera betiere.

Herriko egiturak izango dituen eginkizunen artean, ondoko hauek aipa
ditzakegu:

- Udalerriko eskolako kiroleko urteko jarduera plana onartzea (edota,
hala egokituz gero, mankomunaturiko herrietako egiturek osaturiko
jarduera eremukoa).

- Jarduera planaren urteko aurrekontua onartzea (kontzeptu honetan
sartzen da, logikoa denez, herriko egitura finantzatzeko formulak

onartzea).

- Goi mailako beste egitura edota erakunde batzuekiko solaskidea
izatea.

- Hala egokituz gero, herriko egituraren zerbitzu teknikoak eta
administratiboak kontratatzea, eta horien garapen egokia kontrolatzea.

- Jardueren garapenean sortzen den arazo edo oztopo ororen
konponbidea erabakitzea.

- Gipuzkoako  Eskolako Kiroleko Jarduera Programari buruzko
proposamenak egitea, eta lurralde egituran horrelakoak jaso behar
dituzten alderdiei igortzea.

Eginkizun horiez gain, beste hainbat ekintza garatuko da herriko
egituratik, eskolei zerbitzu tekniko eta administratibo batzuk
eskaintzeko, hala nola: |

- Jarduera guztien garapena koordinatzea.

- Udalerriko kirol instalazio guztiak eskolako kirolerako erabiltzeko
koordinatzea.

- Informazioa banatzea eta administrazio lanak egitea.

- Jardueren kontrol teknikoaren jarraipena egitea.
- Eskoletako kiroleko teknikariei aholkularitza eskaintzea.

Zerbitzu horiek eskaintzeko, hainbat langile behar da, zerbitzuen
neurriaren arabera inolaz ere. Edonola ere, ukaezina da
koordinatzailearen figura izatea ezinbestekoa dela, eta berau izango da
herriko egituraren funtzionamendua dinamizatuko duena, eta
planteatzen diren ekintzak aurrera eramateko eta eskainitako
zerbitzuak egiaz emateko ardura bere gain izango du.

Gipuzkoako egitura orokorra ezartzeko prozesuak, bere lehen ekintzak
herrietako egitura horiek sortzera bideratuko dituenak alegia, ez gaitu
okerrekoa pentsatzera eraman behar, hau da, ez dugu egitura horiek
independenteak direnik pentsatu behar, zeren eta, prozesua amaitzen
denean, Gipuzkoako lurralde egituraren partaidetza lokalaren organoak
izango baitira herrietako egiturak.

Beraz, herrietako egitura horiei ez zaie inolako berezko lege izaerarik
eman behar; izan ere, hasieran eta ezarpen prozesu horren ondorioz®
zenbait kasutan beharrezkoa eman dezakeen arren, egituraren ikuspegi
orokorra mantendu behar da, eta honetan oinarrituz gero, udalerri
bakoitzean berezko lege izaera duten figurak sortzen badira
zailtasunez beteko da lurralde esparruan antolaketa eta koordinazioa
gauzatzeko lana, burokrazia areagotuz eta prozesuaren kostuak
handiaraziz.

Gauzak direnak direla, egitura horien egonkortasuna bermatzeko
neurriak hartu behar dira, =zalantzarik gabe, kudeaketan halako
autonomia maila bat onartuz.

Egonkortasun bermeari dagokionez, eskolen eta udalen arteko
hitzarmenak prestatuz lor daiteke, esate baterako, horietan finkatuz
alderdi desberdinen eginkizunak, ardurak eta ekarpenak, agiri
honetako aurreko ataletan planteatu diren ildoetan barna.

Toki edo udalerri mailako kudeaketan, hitzarmenak prestatzeko edo
aurrekontuak, planak edo direnak direla onartzeko, halako autonomia

maila bat onartzeari dagokionez, herriko egiturari hainbat eginkizunen
zertzea atxiki dakioke, Foru Aldundiaren eta udalen artean, eta haien
eta eskolen artean sinaturiko hitzarmenen bidez, eta hori guztia
egituratzeko behar diren arauak ere prestatuz. Formula horiek, edonola
ere, iragankorrak izango dira, hots, lurralde egituraren lege eraketa
osatu arte iraungo dute; izan ere, eta lehenago esan dugun bezala,
udal mailako egiturak lurralde mailakoaren partaidetzarako herriko
organoak izango dira.

Kirol klubekiko harremana eskolekiko hitzarmenen bidez eratzeko
aukera ere badago, edota herriko egiturarekin harremanak izateko
beste bide batzuk erabil daitezke, baina ez dugu inoiz ahantzi behar
normalean klub horiek burutzen duten kontrol teknikoa Foru Aldundiak
kirol federazioekin egiten dituen hitzarmenen gai dela.

2.2.3.- ESKOLAKO KIROLAREN KUDEAKETAREN EGITURA LURRAL-
DE EREMUAN.

Antolaketako proposamenaren azkeneko maila lurralde esparruan
kokatzen da, honexetatik atera behar baitute beste esparruetako
jardueren antolaketa eta garapena gidatzeko irizpide orokorrek.

Lurralde egiturak berezko lege izaera izango du, eta kudeaketaren
autonomia mantentzeko eta baliabide propioak sortzeko aukera
emango dio izaera horrek; gainera, esparru guztietan zerbitzuak
eskaintzen dituen erakundea izango da, eta eskolako kirolaren
prozesuan inplikaturiko erakunde edo alderdi guztien partaidetza
erreala ahalbidetuko du aldi berean.

Agiri honetan azaldu ditugun kontzeptu-planteamenduekin eta horien
egitura ondorioekin bat, Lurraldeko Elkarte bat sortzea izango litzateke
eskolak antolatzeko modurik zentzuzkoena, lurralde esparruan
eskolako kiroleko jarduerak kudeatzeko.

Bestalde, eskolek osaturiko Lurraldeko Elkarte honez gain, beste
egitura batzuk ere ezarri beharko lirateke, horien bidez antolatuz
eskolek beren partaidetza, kolektibo gisa, kirol federazioena, Foru
Aldundiarena eta, hala egokituz gero, udalena oro har, jardueren

kudeaketaren esparru hertsitik at dauden alderdiak jorratu behar
direnean. Ez baitugu ahantzi behar kudeaketako egitura honez gain
federazioek beren eskumenak dituztela arauei dagokienez, bakoitzak
dagokion kirol motan, eta etekineko jardueren antolaketan, eta Foru
Aldundiarena dela eskolako kirolaren arloko araugintzaren eskumena.

Alabaina, eskolako kirolari dagokionez eskolen kontzeptu eta egitura
definiziorako egungo egoeran, ez dirudi zuhurregia denik berehalako
epe batean horren aldaketa koalitatibo handiko eraldaketa bat
planteatzeak, ez behintzat maila praktikora jotzen badugu eta
proiektuaren bideragarritasuna aztertzen badugu, zeren eta ezinezkoa
zaigu, hainbat arrazoi dela medio (eskola publikoen titularitatea, egun
diren egiturak, baliabide urriak, ...), eskolako kirolaren kudeaketa
orokorra era autonomoan eramateko eskolek egun duten gaitasuna
bermatzea, ez beraiek bakarrik osaturiko elkarte baten bidez, ezta
Administrazioaren laguntza izanik ere.

Beraz, azken helburua horixe izanik ere, ezinezkoa da berehalako epe
baterako planteatzea lurralde esparruko egitura mota hori, eskolako
kirolaren egitura orokor hori garatzeko bidea eman dezakeen
testuingurua itxuratzeko estrategiak lantzen hasi behar den arren.

lldo honetatik, Gipuzkoako gizarte, hezkuntza eta kirolaren
errealitateari egokien moldatzen zaion estrategiarik bideragarriena,
berehalako epean, eskoletan egiturak garatzea da, oinarrizko euskarri
gisa, udal mailako antolaketa prozesuak finkatuz aldi berean, agiri
honetan adierazitako baldintzetan.

Esandakoarekin batera, Foru Aldundiaren, kirol federazioen,
eskoletako ordezkarien eta, hala egokituz gero, orokorrean udalen
partaidetza jasoko duen Gipuzkoako eskolako kirolaren “kontseilu”
moduko egitura baten sorrera arautu behar da. Egitura hori izango da
helburutzat planteatzen dugun egitura testuinguru horren finkapena
bultzatuko duena.

Pausu guztiak egin eta gero, beraz, batera izango dira bi egitura,

batetik Gipuzkoako eskolako kirolaren Lurraldeko Elkartea, eskolek
berek osatua eta hezkuntza helburuak zehazten eta jardueren

kudeaketan eskumenak izango dituena, eta bestetik Gipuzkoako Foru
Aldundiak eskolako kirola artatzeko duen egitura espezifikoa; egitura
espezifiko honexek artikulatuko du lehen aipatutako “kontseiluan”
beste alderdi edo erakundeek izango duten partaidetza.

Edonola ere, egitura orokor honetan parte hartzeak ez dio eskolen
Lurraldeko Elkarteari inolako mugarik ezarriko kudeaketaren
autonomian; era berean, kirol federazioek edo Gipuzkoako Foru
Aldundiak berak dituzten eskumenak ere beren horretan mantenduko
dira. Logikoa denez, alderdi bakoitzak duen autonomia horrek ez du,
guztien artean eta eskolako kirolaren arloan, helburu komunak eta
estrategia koherente eta eratuak bultza ditzaten eragotzi behar,
Gipuzkoako ikasle guztiei kalitatezko kirol praktikarako aukera ematea
baita guztion erronka eta ahalegina, hezkuntza beharren baitan.

Agiri honetan ez gara “kontseilu” moduko egitura hori zehazten
ahaleginduko, hausnarketa sakonago baten gai izan behar duela uste
baitugu, eta ideiaren mamitze horretan parte hartu beharko dute
inplikaturiko alderdi eta erakunde guztiek; izan ere, egun indarrean
diren arautegiek eskaintzen dituzten aukerak ere aztertu beharko dira,
sakon.

Bestalde, Gipuzkoako eskolako kirolaren jarduerak kudeatzeko eskolen
Lurraldeko  Elkarteari dagokionez, haren funtzionamenduaren
ezaugarrietako batzuk zehatzago azalduko ditugu. Lehen-lehenik, oso
garrantzitsua da egitura horretatik beteko liratekeen eginkizun
orokorrak azpimarratzea:

- Urteko aurrekontua onartzea.

- Jardueren kontrol teknikoa aurrera eramateko Foru Aldundiaren eta
kirol federazioen artean izenpeturiko hitzarmenen jarraipena egitea,
behar bezala betetzen direla ziurtatzearren. Batzuetan, eta eskumena
berea duen Foru Aldundiak eskuordetuz gero, Lurraldeko Elkarteak
berak egin ditzake federazioekiko hitzarmenak.

- Zerbitzu eta administrazio zerbitzuak eskaintzea herrietako egiturei,
eta elkarturiko eskolei hala egokituz gero.

- Eskolako kirolaren alderdi orokorrei buruzko proposamenak egitea,
eskolako kirolaren “kontseilu” moduko horren esparruaren baitan
funtsean.

- Lurraldeko Elkarteak behar bezala funtzionatzeko behar diren zerbitzu
tekniko eta administratiboak kontratatzea.

Azkeneko puntu horrekin bat, Gipuzkoako eskolako kiroleko jarduera
guztiak antolatzean eta koordinatzean maila desberdineko betekizun
teknikoak eta administratiboak sortuko dira.

Alde batetik, eta eskolako kiroleko jardueretako askok egun duten
egituraketatik (herri, eskualde edo lurralde mailakotik) abiatuta,
ezinbestekoa da eskualde bereko herrietako egituren arteko
koordinazio sistemak eratzea.

Berezko lege izaerarik zein aurrekonturik ez duten eskualde organo
horietan, eskualdeko herri egituretako kirol koordinatzaile guztiek
hartu behar dute parte. Lurraldeko Elkartearen mendeko eskualdeko
koordinatzaile batek dinamizatuko ditu.

Eskualdeko koordinatzaile horiek, lurraldeko koordinatzaile batekin
batera —honexek eramango du zerbitzu tekniko eta administratiboen
funtzionamendua bizkortzeko eta modu egokian garatzeko ardura-,
talde tekniko bat osatuko dute, eta ondoren aipatzen diren zerbitzu
hauek eskainiko dizkiote Lurraldeko Elkarteari:

- Jardueren koordinazioa maila orokorrean.

- Foru Aldundiaren Eskolako Kiroleko Programaren inguruan herrietako
egiturek egiten dituzten proposamenak biltzea, eta modu orokorrean
tratatzea, Lurraldeko Elkartearen organoetan aurkezteko eta, hala

egokituz gero, lurralde egituraren beste alor batzuetara ere eramateko.

- Jardueren kontrol teknikoaren garapen egokiaren kontrola.

- Lurraldeko Elkartearen aurrekontuaren kudeaketa, finantzaketarako
biderik egokienak aztertuz.

- Lurraldeko Elkartearen administrazio zerbitzuen funtzionamendu
egokiaren ardura hartzea, baimenak ematean, deialdietan,

publizitatean, opari eta sari horniduran eta abarretan.

- Jardueren garapenean sortutako arazoak konpontzea, horretarako
behar diren zerbitzuen prestazioa bideratuz hala egokituz gero.

- Eskoletako egiturei aholkularitza eskaintzea, bai teknika arloan bai
antolaketa mailan.

2.3.- EGITURAREN FINANTZAKETARI BURUZ.

Logikoa denez, baliabide ekonomiko handiak beharko dira prozesu oso
honetan: izan ere, oso bi egoera desberdinen arteko jauzia eman behar
dugu. Batetik, eskolako kiroleko kudeaketaren egituretan, eta esparru
guztietan, eskasia eta aniztasuna ezaugarritzat dituen egoera bat
dugu, kirol agenteen boluntariotzan oinarritua, eta bestetik, egitura
homogeneo eta orokorreko egoera batera igaro nahi dugu,
profesionaltasuna eta egonkortasuna nagusi. Eta hori lortuko bada,
eskolako kirolaren egiturako alderdi bakoitzaren arduraren araberako
finantzaketa prestatu beharko da, guztien artekoa alegia.

Asmoa ez da bakoitzak jarri behar dituen kopuru edo ehunekoak
zehaztea, bai ordea kasu bakoitzean finantzaketa modurik egokienak
finkatzeko oinarria izango diren ildo nagusiak planteatzea, egitura
motaren eta eskola edota udalerri bakoitzaren ezaugarrien arabera.

Gauzak horrela, eskolako kirolaren egitura berri hau Gipuzkoan
ezartzeko bultzada ematen duen erakunde aitzindaria izaki, Foru
Aldundiak partaidetza espezifikoa izan beharko luke finantzaketa
horretan, baliabide ekonomikoak norabide bikoitzean zuzenduz:
lehenik, eskoletan egiturak sortzera joz eta, gero, lurralde egitura eta
bereziki Lurraldeko Elkartea deitua garatzera.

Foru Aldundiaren baliabide ekonomiko horiek banatzeko irizpideek,
eskoletan egitura espezifikoak sortzen laguntzera bideratu behar
baitira, udalerriko egiturek, oro har, duten aurrekontuan oinarritu
beharko lukete; aurrekontu horiek kalkulatzeko oinarria, eskoletan
matrikulatutako ikasleko kostua izango da, kontuan hartuz egitura
horien garapenaren helburua udalerriko ikasle guztien beharrak
estaltzea dela, horiexek baitira eskolako kiroleko jardueretako partaide
potentzialak.

Gainera, baliabide ekonomikoak Eskolako Kiroleko jardueretako
partaidetzan oinarriturik banatzeko formulak aukeratzeko unean
sortzen diren zailtasunak azpimarratu behar dira, zeren eta jarduera
horiek askotarikoak direnez, oso konplexua baita egiazko partaidetza

kopurutan zehaztea (bakar-bakarrik lehiaketako jardueretan egin
daiteke, eta ez beti oso datu zehatzez gainera).

Edonola ere, partaidetza daturik ahalik eta objektiboenak oinarri,
zuzenketa-indizeak ezarri ahal izango dira, eskoletako matrikulazioaren
irizpidearen aplikazio berdin-berdina eginez gero toki guztietan,
batzuen eta besteen arteko aldeak sor daitezke eta; izan ere, eta
logikoa denez, eskola baten aurrekontua areagotu egiten da partaide
edota jarduera kopurua handiagoa denean.

Esandakoaz gain, eskolen artean mankomunaturiko egituren
aurrekontuak kalkulatzeko zuzenketa-indize batzuk ere jaso beharko
dira, udalerri txikiei dagokienez batez ere, zeren eta ikasleko kostua,
eta ondorioz aurrekontu osoa, nabarmen handituko baita horietan,
mankomunatutako eskolako kiroleko teknikariek zein ikasleek berek
batetik bestera egin behar dituzten bidaien kostuak areagotzean.

Baliabide ekonomiko horiek tokian tokiko udalak bideratuko ditu (edo
herriko egiturak hala egokituz gero), eta Foru Aldundiak hitzarmen bat
izenpetuko du harekin, bertan zehatz-mehatz jasoz Foru Aldundiaren
ekarpena eta udalak bere gain hartzen dituen konpromisoak.

Egitura aldetiko etorkizun normaldu batean, Foru Aldundiak erabil
ditzakeen baliabide ekonomikoak Lurralde Elkartearen bidez bidera
daitezke; horrek, bere aldetik, eskoletako egituretan bana ditzake,
edota herrietako egituretan bertan, hala egokituz gero.

Udalak bere gain hartzen dituen konpromisoen artean, bere udalerriko
eskola guztietan egiturak sortzea bultzatzeko konpromisoa
nabarmentzen da, eskola guztietako beharrak estaltzeko lain teknikari
izatea ziurtatuz inondik ere. lldo honetatik, udal bakoitzak, garatzen
duen politikaren arabera betiere, egitura horien guztien finantzaketa
bermatzeko baliabideak jorratuko ditu.

Bestalde, udala izango da herriko egituraren zerbitzu tekniko eta

administratiboen garapenak planteatzen dituen beharrak finantzatzeko
bideak jorratuko dituena, zeren eta, lehen esan dugun bidetik, egitura

horiexek baitira udaleko kirol politikan zehazturiko helburuak aurrera
eramateko bidea.

Hala ere, eta udal bakoitzak garatzen duen politikaz aparte, zera hartu.
behar dugu kontuan, une honetan eskolako kirolaren praktika obligazio
bat, oinarrizkotzat aitorturiko eskubide bat edo oinarrizko behar bat ez
den ideiatik abiatuta, egitura horien zama osoa ez diogula, aldez
aurretik, Herri Administrazioari egotzi behar; hau da, partaideek berek
egin beharreko ekarpena ere ezinbestekoa da finantzaketarako, eta
derrigorrezko hezkuntzaren jarduera osagarri horietan aritzeko aukera
egiteak suposatzen duen ardura pertsonaletik egin behar da ekarpen
hori.

Bestalde, egitura osoaren finantzaketako politika erabakitzeko orduan
oso kontuan hartu beharko den aukera bat babesle edo laguntzaileen
bidea da. lldo honetatik, babes eraginkor bat lortzeko aukerarik
gehienak Lurraldeko Elkartearen mailan kokatzen dira, produktuak
duen garrantzi eta neurriagatik inolaz ere. Herri mailan beste bide
batzuk jorra daitezke, babes orokorra ez izanik ere hainbat laguntza
eskura baitaiteke jarduera zehatz batzuen finantzaketarako. Dena dela,
Lurraldeko Elkarteari babesa emateak enpresa handiei sor diezaiekeen
etekinak eskuratzeko aukera ez da gertatuko herri mailan baina,
kirolaren eta haurren partaidetza elkartzen direlarik, tokian tokiko
enpresa edo dendei erakargarriak edo “jatorrak” gerta dakizkieke
hainbat jarduera eta ekintza.

Eskoletako egiturak sortzeko baliabide publikoak banatzeko formulek
oinarri bat izan behar dute, udalen eta eskolen artean hitzarmenak
egitea alegia; horietan, finantzaketari buruzko alderdiak jasotzeaz gain,
herriko egituraren antolaketa eta funtzionamendu alderdiak ere
argituko dira.

Eskoletan egitura espezifikoak garatzeko baliabideak banatzeko
politikari dagokionez, ez da bazterketarik sortu behar, inoiz, zeren eta,
errentaren birbanaketako politikak finkatzea edo gizarte justiziako
planteamenduak egitea kirol arloaren eginkizuna ez izateaz gain
(Administrazioaren beste esparru batzuei dagozkieke horrelako lanak),
bazterketak oso kalte larria egin baitiezaioke egitura-ereduaren

finkaketari, inplikaturiko kolektibo desberdinen arteko kontsentsua
galaraziz batzuen eta besteen arteko alde baztertzaileak sortuz gero.

Beraz, eskolaren titularitatearen (publiko edo pribatuaren) ikuspegitik
ezin da bazterketarik eragin, ezta egun eskola bakoitzak, eskolako
kirolaren arloan, dituen egitura espezifikoen garapen maila
desberdinetan oinarriturik ere.

Edonola ere, zuzenketa-indizeak ezar daitezke baliabideen banaketan,
eskolarenak berarenak diren kirol instalazioetarako erabileraren
lagapena oinarritzat hartuta, edota antolaketa orokorrari egin
dakizkiokeen beste ekarpen batzuk direla medio.

Lurralde egituraren eta, batez ere, Lurraldeko Elkartearen euskarriari
dagokionez, lehenbiziko unean Foru Aldundiarena izango da ardura,
zeren eta, herrietako egiturekin eta udalekin gertatzen den bezala,
lurraldeko egitura horixe izango baitu bere eskolako kiroleko politikan
zehazturiko helburuak garatzeko tresna.

Hala eta guztiz ere, eta eskolen Lurraldeko Elkartearen ezaugarrietako

bat gogoan, elkarteak berak bilatu beharko du, pitinka-pitinka,
baliabide propioak sortzeko modua, epe luzeko helburu

